
					此页尚未校对




　〈君奕棋者局無二師甘肅諸路旣有鄧璋總制不宜復令彭澤總督不聽澤至甘肅調集兵馬適土魯番寇赤〉

　〈斤苦峪諸處殺掠甚慘復遣人來甘州遺書曰速送段來澤以爲番夷可以利啗遣通使火信馬馴齎段幣二〉

　〈千銀酒器一付同哈密衛都督寫亦虎僊往土魯番贖取哈密城印〉

江西右布政使鄭岳坐事爲民提學副使李夢陽落職閑

住

　〈時寧王宸濠恣横虐害軍民岳先爲按察使每事執法沮之遂致怨恨劉瑾敗夢陽遂起用宸濠以夢陽有文〉

　〈名慕之每以求托詩文交懽焉旣而夢陽與廵按御史江萬實因事相訐奏行摠制都御史陳金轉委三司掌〉

　〈印官會勘岳因與夢陽言語相激夢陽通謀宸濠遂執岳跟尋門子拷掠逼供無名賍私若干奏差大理卿燕〉

　〈忠勘問岳因爲民夢陽士論不與冠帶閒住後宸濠誅夢陽以交通繫獄幾不免尙書林俊惜其才力救之猶〉

　〈禁錮終身〉

　〈李空同一代異才文章氣節直欲凌楊韓軼董賈惜夫血氣用事無理義養心之功遂至附勢借威逞私誣善〉

　〈幾陷大僇士君子立身可不愼哉〉

九月降編修王思爲潮州三河驛丞時　上狎虎被傷閱

月不視朝無敢言者思具䟽以諫降邊方雜職

十月致仕南京户部尙書雍泰卒

　〈泰家居族黨有犯必吿有司曰某是某非令以法治之凡縉紳失守人雖造門不見平生寡言笑奉身儉素無〉

　〈私書無非義之餽受靈寶太宰許進謂邢知州日吾遥至關西見有二高一爲華嶽一爲雍世隆也年八十卒〉

　〈卒時榻有聲若雷鳴所著有奏議五卷幷正誼菴詩集六卷傳于世〉

十一月加吏部尙書楊一淸少傅兼太子太傅

　〈汪循目錄曰給事中王君昂明目張胆言天下事屢矣蒙宰楊公亦一時之選也王君昂以選法劾之　朝廷〉

--

　〈敬禮大臣不欲以小臣閒之章下議貶謫楊公持之上章自劾而保留昂　朝廷不聽謫丞休寧到任期月轉〉

　〈推應天王君不避權貴楊公受善納諫天下兩賢之都御史王雲鳳上楊太宰書曰山中屢聞忠讜之言近者〉

　〈留王昂一䟽尤爲人所傳誦不聞唐介初貶之時潞公有此也執事于是乎加人一等矣然介雖貶數月之閒〉

　〈兩轉卽復其殿中侍御史今王昂旣不獲還之靑瑣則推薦超陞在執事筆端言耳每恨李文達號稱賢相然〉

　〈惡羅倫淪落以死憾岳正坎坷終身而極貪之陸布政反得峻擢今文達之富貴安在哉一時之快意可畧也〉

　〈前輩影様之多後人是非之公可畏也一日之私情可畧也天下指示之嚴史氏紀載之實可畏也一身之極〉

　〈榮極富極貴可略也每日光陰之易去過者不能復補百年歲月之無及來者未必可追可畏也且用舍之閒〉

　〈士風所係扶持正人則善類慶而士風以振獎進邪人則善類沮而士風以頽竊恐有奔趨富貴舚舕利達之〉

　〈人相見之際非稱頌功德之辭則乞憐求官之語未有以直諒之言達于德聰以古人功業望執事者故某敢〉

　〈布其愚焉雲鳳山西和順人〉

整經陝西糧儲户部侍郎馮淸奏改西安延綏歲陽等　　

糧草皆徵折色銀兩解邊

　〈按九邊圖論謂自是邊用益窘遂有米珠草桂之識嘉靖七年榆林鎮城餓莩幾萬脱有黠虜窺知虛實以重〉

　〈兵壓境阻絕糧道雖帑金如山不可食也況今鹽法歷壞飛輓計失在官糴買一費數倍戊子之歲束皋價至〉

　〈二錢有餘他可知矣嘉靖初學士吳惠䟽曰弘治以前沿邊糧餉吿絕未有如今日者其故由于掌錢穀者以〉

　〈粮草改徵折色往往恣意那移侵扣遂致倉塲空虛一遇有警卽請發內帑此可憂之大者今惟照舊徵解本〉

　〈色以備不虞粮芻旣足士氣自百倍矣建按輕變舊法自古所患葉尙書旣變中鹽爲輸銀馮侍郎又改粮芻〉

　〈爲折色作俑之罪烏乎逭〉

乙亥〈正德十年〉

春大學士楊廷和憂去命少傅吏部尙書楊一淸兼武英

